
Kerajaan Johor Siap Sedia Hadapi Fenomena Air Pasang 

Besar 

 

ISKANDAR PUTERI, 11 Okt (Bernama) -- Kerajaan Johor sudah bersiap sedia dalam 

menghadapi isu bekalan air yang dijangka berlaku susulan fenomena air pasang besar, 

Oktober ini. 
 

Pengerusi Jawatankuasa Kesihatan dan Alam Sekitar negeri Datuk Ayub Rahmat 
berkata perbincangan dengan Syarikat Air Johor (SAJ) Holdings dan Badan Kawal 

Selia Air Johor (BAKAJ) sudah diadakan bagi menentukan tindakan awal yang dapat 

diambil sewaktu menghadapi fenomena berkenaan. 
 

"Penggunaan bendungan rendah dicadangkan sebagai alternatif menghalang air masin 

masuk ke beberapa kawasan sungai termasuk Sungai Muar. 
 

"Jika cuaca panas berlarutan dan kandungan paras air sungai juga rendah sewaktu 
berlakunya air pasang besar ini, maka kita bimbang air laut akan masuk ke dalam 

sungai. 

 
"Ketika itu, kalau ia sudah sampai ke loji rawatan air, ia akan mengganggu air dari segi 

kualiti air," katanya dalam sidang media mengenai Karnival Perhimpunan Ahli Rakan 

Alam Sekitar sempena Hari Alam Sekitar Negara, di sini hari ini. 
 

Ayub berkata berdasarkan maklumat Jabatan Meteorologi Malaysia Johor, kenaikan 

paras air laut dijangka berada pada paras tertinggi antara 16 hingga 20 Oktober ini. 
 

Kawasan yang terlibat ialah pesisir pantai Johor Bahru dengan jangkaan bacaan meter 

sehingga 3.9 meter, Tanjung Langsat (3.5 meter), Tanjung Pelepas (3.5 meter), Pasir 
Gudang (3.5 meter), Pulau Pisang (3.5 meter), Pesisir Pantai Endau (3.4 meter), 

Sungai Belungkor (3.3 meter), Kuala Batu Pahat (3.2 meter), Mersing (3.2 meter) dan 
Tanjung Sedili 3.0 Meter. 

 

Sementara itu, Ayub menyasarkan kira-kira 7,000 pengunjung akan bertandang ke 
karnival itu yang diadakan pada 21 dan 22 Okt ini di Dataran Bandaraya Johor Bahru. 

 

Katanya, ia diadakan bagi meningkatkan kesedaran orang ramai terhadap alam sekitar, 
mengeratkan kerjasama di antara kerajaan negeri dan kerajaan persekutuan serta 

pelbagai agensi seperti pertubuhan bukan kerajaan dalam pengurusan alam sekitar dan 
pemuliharaannya. 



 

 
Ayub berkata antara aktiviti yang akan menarik minat pengunjung sewaktu program 

ialah forum perdana bertajuk "Alam Sekitar Tanggungjawab Bersama", program larian 
lima kilometer, senam robik, pertandingan melukis poster, pemeriksaan kesihatan 

percuma, pemeriksaan asap kenderaan, persembahan artis jemputan dan cabutan 

bertuah. 
 

-- BERNAMA 

